
1 
 

R E L A C I O N  

 

 

PËR  

 

AKTIN NORMATIV “PËR MASAT PARANDALUESE NË KUADËR      

TË FORCIMIT TË LUFTËS KUNDËR TERRORIZMIT, KRIMIT                      

TË ORGANIZUAR, KRIMEVE TË RËNDA DHE KONSOLIDIMIT            

TË RENDIT E SIGURISË PUBLIKE”  

 

I. QËLLIMI I PROJEKTAKTIT DHE OBJEKTIVAT QË SYNOHEN TË 

ARRIHEN 

 

Akti normativ ka për qëllim marrjen e masave në kuadër të forcimit të luftës 

kundër terrorizmit, krimit të organizuar, krimeve të rënda dhe konsolidimit të 

rendit e sigurisë publike.  

Përgjithësisht, nëpërmjet këtij akti me karakter të përkohshëm synohet forcimi 

dhe ashpërsimi i luftës ndaj organizatave dhe grupeve të strukturuara kriminale, 

organizatave terroriste, bandave të armatosura, si dhe individëve të përfshirë në 

krime të rënda. 

 

Në veçanti, masat e përkohshme që propozohen nëpërmjet këtij akti normativ 

kanë për qëllim parandalimin, zbulimin, identifikimin dhe goditjen (në veçanti 

fuqinë pasurore financiare dhe/ose ekonomike) të organizatave apo grupeve të 

strukturuara kriminale, organizatave terroriste, bandave të armatosura, si dhe 

individëve të përfshirë në krime të rënda. 

 

Gjithashtu, akti normativ përcakton autoritetet kompetente për marrjen e 

zbatimin e masave parandaluese, procedurat dhe kriteret që duhet të ndiqen nga 

këto autoritete. 

 

II. VLERËSIMI I PROJEKTAKTIT NË RAPORT ME PROGRAMIN 

POLITIK TË KËSHILLIT TË MINISTRAVE, ME PROGRAMIN 

ANALITIK TË AKTEVE DHE DOKUMENTE TË TJERA 

POLITIKE 

 

Ky akt normativ është parashikuar në kuadër të masave që duhet të ndërmarrë 

qeveria me qëllim intensifikimin e mekanizmave parandalues, zbulues, 

identifikues dhe goditjen e organizatave kriminale në të gjitha format e shfaqjes 

së saj, të grupeve të strukturuara kriminale, si dhe të çdo individi që përfshihet 

në kryerjen e krimeve të rënda.  

III. ARGUMENTIMI I PROJEKTAKTIT LIDHUR ME PËRPARËSITË, 

PROBLEMATIKAT, EFEKTET E PRITSHME 

 

Miratimi i këtij akti normativ është diktuar nga nevoja për sanksionimin e 

marrjes së masave parandaluese me karakter personal, pasuror e ekonomik ndaj 

një kategorie të caktuar subjektesh, për të cilat ka dyshime apo informacion se 

janë të përfshira, ndihmojnë apo financojnë aktivitete të krimit të organizuar, 

krimeve të rënda, terrorizmit apo bandave të armatosura, duke përbërë rrezik e 

cenuar sigurinë publike. 

 

Goditja e fuqisë financiare apo ekonomike të organizatave apo grupeve të 

strukturuara kriminale konsiderohet si thelbësore për identifikimin dhe shuarjen 

e të gjithë rrjetit kriminal. 

 

Masat parandaluese me karakter personal, pasuror e ekonomik, të parashikuara 

në këtë akt normativ mund të aplikohen dhe të zbatohen së bashku ose veçmas 

në mënyrë të pavarur nga njëra-tjetra, ndërsa masat me karakter ekonomik 

zbatohen të lidhura me masat me karakter personal e pasuror. 

 

Procedura e caktimit dhe zbatimit të masave parandaluese sipas këtij akti 

normativ është e pavarur nga gjendja, shkalla apo përfundimi i procedimit penal 

që zhvillohet në ngarkim të subjekteve ndaj të cilave do të zbatohet akti 

normativ. 

  

Në kuadër të koordinimit të veprimtarisë për monitorimin, mbikëqyrjen dhe 

zbatimin e masave parandaluese dhe me qëllim shkëmbimin e informacionit e 

bashkëpunimin me autoritetet e huaja ligjzbatuese në të gjitha situatat që 

konsiderohen të nevojshme për zbatimin e aktit normativ, është parashikuar 

ngritja e Komitetit Kombëtar të Koordinimit për Parandalimin dhe Luftën 

Kundër Krimit të Organizuar. 

  

Ky Komitet do të kryesohet nga ministri i Brendshëm dhe në përbërje të tij do të 

ketë ministrin e Drejtësisë, ministrin e Financave dhe Ekonomisë, Prokurorin e 

Përgjithshëm, si dhe titullarët e SPAK-ut, Shërbimit Informativ të Shtetit, 

Policisë së Shtetit, të Drejtorisë për Parandalimin e Pastrimit të Parave dhe të 

Qendrës së Koordinimit kundër Ekstremizmit të Dhunshëm. 

   

Nisur nga fakti se Policia e Shtetit është institucioni që ka për mision ruajtjen e 

rendit e të sigurisë publike dhe që në veprimtarinë e saj siguron “informacionin 

policor”, nëpërmjet këtij akti normative propozohet që pranë këtij institucioni të 

ngrihet një strukturë e posaçme (Operacioni Forca e Ligjit), që do të ketë si 

objekt të veprimtarisë parandalimin, zbulimin, gjurmimin dhe goditjen e krimit 

të organizuar dhe krimeve të rënda.   

Kjo strukturë, e cila do të drejtohet nga drejuesi i Departamentit të Policisë 

Kriminale, së bashku me Drejtorinë e Antiterrorit janë strukturat përgjegjëse të 

Policisë së Shtetit për zbatimin e dispozitave të aktit normativ. Çdo 

vendimmarrje e kësaj strukture do të vleftësohet nga gjykata brenda një afati të 

arsyeshëm. 

  

Përparësitë dhe efektiviteti i këtij akti normativ konsistojnë në fuqizimin e 

mekanizmave identifikues/gjurmues, si dhe në rritjen e proaktivitetit të Policisë 

së Shtetit. Në veçanti për marrjen “në kohën e duhur” të masave dhe veprimeve 

parandaluese me karakter personal, pasuror e ekonomik, si dhe në goditjen 

efikase ndaj të gjitha aseteve, pasurive dhe të ardhurave nga aktivitete të 

paligjshme të krimit të organizuar, terrorizmit apo pasurive për të cilat subjektet 

e këtij akti normativ nuk mund të provojnë ligjshmërinë e burimit, krijimit apo 

fitimit të tyre. 

 

IV. VLERËSIMI I LIGJSHMËRISË, KUSHTETUTSHMËRISË DHE 

HARMONIZIMI ME LEGJISLACIONIN NË FUQI VENDAS E 

NDËRKOMBËTAR 

 

Akti normativ është hartuar në përputhje me nenin 101 të Kushtetutës dhe është 

në përputhje me legjislacionin në fuqi. 

 

V. VLERËSIMI I SHKALLËS SË PËRAFRIMIT ME ACQUIS 

COMMUNAUTAIRE (PËR PROJEKTAKTET NORMATIVE) 

 

Akti normativ nuk synon përafrim me acquis të Bashkimit Evropian. 

 

VI. PËRMBLEDHJE SHPJEGUESE E PËRMBAJTJES SË 

PROJEKTAKTIT 

 

Akti normativ i Këshillit të Ministrave “Për masat parandaluese në kuadër të 

forcimit të luftës kundër terrorizmit, krimit të organizuar, krimeve të rënda dhe 

konsolidimit të rendit e sigurisë publike” përbëhet nga shtatë krerë dhe 39 nene.  

 

Në kreun e parë janë përcaktuar: objekti, qëllimi, fusha e zbatimit, e cila 

limitohet vetëm për ato subjekte të përcaktuara në nenin 5 të aktit normativ dhe 

vetëm për kohën dhe kushtet e përcaktuara në këtë akt normativ.  

 

Gjithashtu, në këtë kre janë përcaktuar “Parimet” bazë të zbatimit të këtij akti 

normativ; “Përkufizimet”, duke dhënë kuptimin e disa termave; “Tipologjia e 

masave parandaluese” dhe marrëdhënia me procedime të tjera; përbërja e 

“Komiteti Kombëtar të Koordinimit për Parandalimin dhe Luftën kundër Krimit 

të Organizuar”; si dhe “Gjykata dhe prokuroria kompetente”, sipas këtij akti 

normativ.  

 

Në kreun e dytë janë parashikuar masat parandaluese personale, duke evidentuar 

cilat autoritete të sistemit të drejtësisë mund t’i ndërmarrin. Është parashikuar 

procedura në rastet e emergjencës për marrjen e masave parandaluese personale.  

 

Në këtë kre parashikohet, gjithashtu, raporti i masës parandaluese personale 

sipas përcaktimeve të këtij akti normativ me masat e sigurimit personal të 

vendosura sipas legjislacionit penal, afati i fillimit dhe përfundimit të masës 

parandaluese personale, si dhe ekzekutimi i saj.   

 

Në kreun e tretë janë parashikuar masat parandaluese me karakter pasuror, 

subjektet mbi të cilat do të zbatohen dhe verifikimet paraprake që duhet të 

kryejë Policia e Shtetit. Gjithashtu, është parashikuar sekuestrimi i pasurisë me 

vendim të gjykatës, sekuestrimi i pasurisë nga Policia e Shtetit në rastet e 

emergjencës, e cila realizohet kur ka informacione apo dyshime të arsyeshme, 

bazuar në kushtet e parashikuara në nenin 19 të aktit normativ. 

          

Në nenin 20 caktohet mënyra e ekzekutimit të sekuestros, ku Drejtori i 

Përgjithshëm i Policisë së Shtetit, pasi ka njoftuar subjektin e interesuar për 

urdhrin e sekuestros, merr masa për vënien në ekzekutim të tij nëpërmjet 

dorëzimit të pasurisë Agjencisë së Administrimti të Pasurive të Sekuestruara e 

të Konfiskuara.  

 

Në nenin 21 parashikohen të drejtat e personave të tretë, që rezultojnë pronarë 

ose bashkëpronarë të objekteve të sekuestruara. 

 

Konkretisht, këta persona thirren nga gjykata të ndërhyjnë në proces për të 

shprehur qëndrimin dhe pretendimet e tyre. 

  

Në nenin 22 parashikohet raporti i masës së sekuestros së vendosur, në raport 

me masat e sekuestruara të parashikuara nga legjislacionet e tjera.  Në nenin 23 

është parashikuar konfiskimi i pasurisë dhe në nenin 24 kohëzgjatja e gjykimit, 

ku gjykata duhet të shprehet me vendim për konfiskimin e pasurive të 

sekuestruara, brenda 6 muajve nga data e paraqitjes së kërkesës për konfiskim.  

 

Në nenin 25 është parashikuar se rishikimi i vendimit përfundimtar të 

konfiskimit mund të kërkohet nga organi propozues i masës së konfiskimit ose 

subjektet e këtij akti normative në disa raste specifike.  

 

Në nenin 26 parashikohet se pasuritë e konfiskuara me vendim të formës së 

prerë kalojnë, në mënyrë të pakthyshme, në pronësi të shtetit.  

Në kreun e katërt janë parashikuar masat parandaluese me karakter ekonomik. 

Konkretisht, janë parashikuar disa kufizime (e drejta për të marrë leje, licenca, 

autorizime etj.) apo përjashtime (nga e drejta e përfitimit të fondeve apo 

kontratave publike, huatë apo hipoteka të subvencionuara etj.), për subjektet për 

të cilat është dhënë apo kërkuar nga Drejtori i Përgjithshëm i Policisë së Shtetit 

vendosja e një mase parandaluese me karakter pasuror apo personal. 

 

Në nenin 29 është përcaktuar detyrimi i deklarimit të pasurisë për subjektet ndaj 

të cilave është vendosur një masë parandaluese sipas këtij akti normativ.   

 

Në kreun e pestë janë parashikuar strukturat përgjegjëse dhe kontrolli i 

ligjshmërisë. Në nenin 30 është parashikuar ngritja e një strukture të posaçme 

në Drejtorinë e Përgjithshme të Policisë së Shtetit, e quajtur “Operacioni Forca 

e Ligjit” (OFL), në varësi të drejpërdrejtë të Drejtorit të Përgjithshëm të Policisë 

së Shtetit, e drejtuar nga drejtori i Departamentit të Policisë Kriminale. Në nenin 

31 është përcaktuar organizimi i Operacionit Forca e Ligjit, e cila ka në përbërje 

të saj punonjës të Policisë së Shtetit dhe ekspertë të fushave të ndryshme. Për 

çështje komplekse, nisur nga nevoja dhe natyra e çështjeve, OFL-ja 

parashikohet se mund të kontraktojë ekspertë të fushave të ndryshme. 

OFL-ja do të përfaqësojë Policinë e Shtetit në çështjet, objekt shqyrtimi 

gjyqësor, sipas parashikimeve të aktit normativ.  

 

Në nenin 32 përcaktohet detyrimi i dorëzimit të informacionit dhe të 

dokumenteve, ku institucionet, entet apo personat juridikë publikë, që nuk 

zbatojnë detyrimet sipas parashikimeve të këtij neni, përgjigjen dhe mbajnë 

përgjegjësi sipas dispozitave ligjore në fuqi. 

 

Në nenin 33 parashikohet e drejta për akses e strukturave të Policisë së Shtetit 

në databazat dhe regjistrat elektronikë të institucioneve shtetërore, por edhe 

subjekteve private të licencuara.    

 

Në nenin 34 parashikohet se punonjësit e OFL-së dhe të Drejtorisë së 

Antiterrorit, gjatë gjithë veprimtarisë së tyre në zbatim të aktit normativ, 

monitorohen dhe kontrollohen në mënyrë të posaçme nga strukturat eprore 

hierarkike për ligjshmërinë e kryerjes së veprimeve dhe tejkalim të 

kompetencave. Evidentohet, gjithashtu, se Shërbimi i Çështjeve të Brendshme e 

Ankesave në Ministrinë e Brendshme ushtron kontrolle të posaçme lidhur me 

zbatimin korrekt të aktit normativ. 

  

Në nenin 35 parashikohet se kryerja e veprimeve jo të ligjshme, abuzuese dhe 

në tejkalim të kompetencave, në zbatimin e masave të përcaktuara në këtë akt 

normativ nga punonjësit e OFL-së përbën vepër penale dhe ndëshkohet sipas 

legjislacionit në fuqi. 

 

Në kreun e gjashtë është parashikuar dokumentimi i të gjitha veprimtarive të 

strukturave që veprojnë në bazë dhe me qëllim zbatimin e këtij akti normativ. 

Në nenin 36 është parashikuar që në Policinë e Shtetit të krijohet, të mirëmbahet 

dhe të administrohet, në hard copy, dhe në formë të digjitalizuar regjistri i 

masave parandaluese, në të cilin kanë akses si përdorues edhe prokuroria dhe 

gjykata kompetente sipas parashikimeve të këtij akti normativ. 

 

Në nenin 37 parashikohet të krijohet baza e të dhënave shtetërore për krimin e 

organizuar dhe terrorizmin, e cila do të administrohet nga struktura e posaçme e 

OFL-së. Baza e të dhënave shtetërore mbi informacionin për krijimin e 

organizuar dhe terrorizmin do të përmbajë, por pa u kufizuar në to, të dhënat  

për çdo vendim penal, të dhënë brenda apo jashtë vendit, për një nga veprat 

penale të parashikuara në nenin 5 të këtij akti normativ, çdo vendim për marrjen 

e masave parandaluese personale sipas parashikimeve të këtij akti normativ,  si 

dhe çdo vendim për marrjen e masave parandaluese me karakter pasuror e 

ekonomik, të marrë sipas parashikimeve të këtij akti normativ ose sipas 

parashikimeve të ligjit për parandalimin dhe goditjen e krimit të organizuar dhe 

trafikimit nëpërmjet masave parandaluese kundër pasurisë.  

 

Në kreun shtatë janë parashikuar dispozitat përfundimtare. Në nenin 38 

parashikohet koha e zbatimit të aktit normativ, i cili ka një efekt të përkohshëm 

dhe do të zbatohet deri më 31.12.2020, dhe në nenin 39 parashikohet hyrja në 

fuqi e tij.   

 

VII. INSTITUCIONET DHE ORGANET QË NGARKOHEN PËR 

ZBATIMIN E PROJEKTAKTIT 

 

Për zbatimin e këtij akti normativ ngarkohen Ministria e Brendshme, Ministria e 

Financave dhe Ekonomisë, Ministria e Drejtësisë, Prokuroria e Përgjithshme, 

Prokuroria e Posaçme  kundër Korrupsionit dhe Krimit të Organizuar, Shërbimi 

Informativ i Shtetit, Drejtoria e Përgjithshme e Parandalimit të Pastrimit të 

Parave dhe Qendra e Koordinimit kundër Ekstremizmit të Dhunshëm. 

 

VIII. PERSONAT DHE INSTITUCIONET QË KANË KONTRIBUAR 

NË HARTIMIN E PROJEKTAKTIT 

 

Akti normativ është hartuar nga Ministria e Brendshme dhe Ministria e 

Drejtësisë. 

IX. RAPORTI I VLERËSIMIT TË TË ARDHURAVE DHE 

SHPENZIMEVE BUXHETORE 

 

Efektet financiare, që mund të rrjedhin nga miratimi i këtij akti normativ, do të 

përballohen nga fondi rezervë i buxhetit të shtetit.  

 

  

KËSHILLI I MINISTRAVE 

 

 

 

    

 

 

 

 

 

 

 

 

[S
hq
ipt
ar
ja.
co
m
]


